
K. R. Raxmatov 

Buxoro ixtisoslashtirilgan san’at maktabi o’qituvchisi 

 

Annotatsiya: O‘zbek xonandalik san’ati juda qadimiy va serqirraligi bilan Sharq xalqlari 

madaniyati orasida alohida ahamiyat kasb etib kelgan. O‘tmishdan oddiy-oddiy ko‘rinishlardan 

murakkab shakllargacha namunalar takomillashib, rivojlanib xalq orasida ommalashgan. O‘zbek 

xonandaligi turli janr va shakllarga ega bo‘lsa-da, mumtoz xonandalik san’ati alohida ahamiyatga ega 

ekanligi barchaga ayondir. Mumtoz xonandalik san’ati tarkibidan ayni paytda maqom va maqom 

yo‘llariga xos ashulalar, dostonlar, katta ashulayu suvoralar joy olgan. Ularni o‘ziga xos, shakliga mos 

talqin etish chiroyli ovoz, iste’dod, saboq hamda ijro o‘quvi lozimdir. O‘tmishdan ustoz san’atkorlar 

keksa hofizlarning an’analarini o‘zlashtirib, ustoz sabog‘i ila kuylab kelgan. Qolaversa, mumtoz 

xonandalik san’atida idroklash lozim bo‘lgan uch-to‘rt amal to‘laqonli, nazariy va amaliy 

o‘zlashtirishni taqozo etgan. Bular, an’ana va meros, nafas ishlatish uslubi, she’riyat va talaffus hamda 

munosabat amallaridir. Bu omillar xonandalik amaliyotida charxlanib o‘zlashtiriladigan holatlar. Ayni 

paytda an’anaviy xonandalik kasbi O‘zbekiston Respublikasi O‘rta va Oliy ta’lim tizimlarida o‘qitilib 

kelinmoqda. 

Kalit so’zlar: Nafas, tarannum, mumtoz, mutatsiya, ovoz, xonanda, talaffuz, unli va undosh. 

 

Musiqa ijrochilik san’ati azal-azaldan o‘zining sirli dunyosi bilan tinglovchilarni lol qoldirib kelgan. Bu 

hayrat ohanglarning turli holatlarga mos kelishida, tushkunliklarga yechim topishida, hastaliklarni 

davolashida, dunyoning ajoyibot olamini idroklashida hamda doimo tetiklik bilan xush kayfiyatda 

yurishlarida o‘zini namoyon etib kelgan. Shu bois bo‘lsa kerak hazrat Navoiy o‘zining «Mahbub-ul 

qulub» asarlarida «Ruh xush ovozdan ozuqa Ko‘ngil quvvat oladi» deb bejiz aytmaganlar. 

Musiqaning sehri ohangda. Ohangning siru sinoatlari esa cholg‘uda. Cholg‘uning mo‘jizasi, albatta 

ijrochidadir. Bir cholg‘uni ikki ijrochi hech qachon o‘zidek bir xil tarannum ettira olmaydi. Zero, 

tarannum kishining qalbi bilan tutashadi va o‘z dardini ohanglarga ulaydi. Musiqa dunyosida insonning 

ovozi eng mukammal cholg‘u ekanligi hech kimga sir emas. Qadim zamonlardan ovoz talqinidagi 

xonishlar turli yo‘nalish hamda uslublar bilan boyib kelgan. 

Ovoz Alloh tomonidan deyarli barchaga ato etiladigan ulug‘ ne’matlardan biridir. Zero, ular orasida 

tanlanganlari sirli-jozibali ovoz sohibidirlar. Ya’ni siru sinoatli, tarovatli, dardli hamda mungli ovozli 

xonandalardir. Odatda, inson ovozi o‘zgaruvchandir. Shu bois, uni asrash yo‘llarini bilish yaxshi natijalar 

beradi. Asrash uchun esa, ma’lum tabiiy qoidalarga rioya qilish lozim bo‘ladi. Ovoz tarbiyalash 

mezonlarini bosqichma-bosqich o‘tash lozim bo‘lgan jarayondir. Bu jarayon bolalik chog‘idan toki ovoz 

mushaklarining mo‘tadil holatga kelgunga qadar o‘tash lozim bo‘lgan vaqt bilan chegaralanadi. 

An’anaviy xonandalik kasbining nozik tomonlaridan biri bu – nafas bilan bog‘liq mezonlar ekanligi 

xonandalar uchun sir emas. Mohir xonandalik darajasiga erishish uchun bu jarayon juda muhim. Aslida 

nafas, xonandaning zabardastligini anglatuvchi qurolidir. 

Shu bois, amaliyotda o‘pka, ko‘krak qafas, qorin bo‘shliqlari bilan bog‘liq nafas ishlatish uslublari 

shunga mos keladigan namoyandalar haqida fikrlar yuritilib kelinadi. Bu jarayonga ilmiy yondoshib isboti 

bilan idroklab mulohaza qilish uchun amaliy ijroviy ko‘nikma bo‘lishi juda muhimdir. 

Mumtoz musiqa shinavandalarining boshqalaridan tubdan farqlab turadigan narsa, bu so‘zga o‘ta 

talabchan va katta e’tibor berishlaridir. Chunonchi turdosh harflarni o‘zgarishi ham matn ma’nosiga putur 

yetkazadi. Amaliyotda esa burro talaffuzli xonandalar doimo qadrlanganlar. Shuning uchun ustoz-shogird 

saboq uslubi eng qulay va asosli o‘qitish uslubidir. Unda ustozlarning og‘zaki uslubda kelgan an’anasi 

mujassam topgan bo‘lib, zamonaviy jarayon davr taqozo etgan taraqqiyot mezoniga amal qiladi. Og‘zaki 

an’ana bu asos, lekin yozma asos xotiraning pand berishidan asraydi. Shu bois tarbiyaning tizimli 

shakllanishi doimo o‘z natijalariga ega bo‘lib kelgan. Kundalik mashq o‘z o‘rnida kasbiyot talabidir. Aniq 

va burro talaffuz xonandaning ijrodagi o‘tkirlik vositasi demakdir. Mumtoz adabiyot namunalarining 

ohanglardagi talqinida noto‘g‘ri talaffuz, ma’no va mohiyatga putur yetkazishi muqarrardir. Ba’zi bolalar 

so‘zlarni talaffuz etishda unli tovushlarni burun orqali sadolantiradi. Bolalarning ko‘pchiligida tovushni 

tomog‘ini qisib chiqarish hollari ham mavjud. 

Bolalarda, ayniqsa, mutatsiya davrida organizmdagi anatomik o‘zgarishlar oqibatida ovozda sezilarli 

o‘zgarishlar paydo bo‘la boshlaydi. Ba’zi bolalarning ovozi yo‘g‘onlashib boradi, ba’zilarida esa hastalik 

paydo bo‘ladi. Bunday holatlarda o‘quvchi ovozi bilan ishlash jarayonida uning ovozidagi premar 

hududga alohida e’tibor berish kerak. 

Mutatsiya davrini o‘tayotgan bolada uchtadan beshtagacha nisbatan tiniq sadolanuvchi pardalar bo‘ladi. 

Mana shu pardalar bola ovozida premar hudud hisoblanadi. Ovozni tarbiyalashda qolgan pardalardagi 

tiniqlik darajasini ana shu premar hududdagi pardalarga yaqinlashtirishga intilishimiz kerak.  

Mutatsiya davrining o‘ziga xos tomoni shundaki, bu davr qiz bolalarda o‘g‘il bolalarga nisbatan oson 

kechadi. Ya’ni, mutatsiyada ko‘p hollarda qizlarning ovozida nisbatan o‘zgarish kamroq bo‘ladi, hatto 

yoshligidagi ovozi mutatsiya davri o‘tgach ham deyarli o‘zgarishsiz qolishi mumkin. Demak, qiz 

bolaning ovozi bilan mutatsiya davrida ishlash nisbatan ancha osondir. Ammo, ovozga nisbatan talab va 

mas’uliyat o‘g‘il bolaga ham, qiz bolaga ham har qanday holatda bir xilda bo‘lishi shart deb o‘ylaymiz. 

Har qanday ovozning o‘ziga xos yaxshi shakllangan, ayni vaqtda hali shakllanmagan taraflari bo‘lib, ular 

shubhasiz ma’lum parda va ohanglarda o‘z ifodasini topadi. Ovoz bilan ishlayotgan o‘qituvchi asosan 

yaxshi shakllangan, nisbatan tiniq ovoz registriga alohida e’tibor berishi, ovozdagi qolgan pardalar 

tiniqligini ana shu shakllangan pardalar darajasiga yaqinlashtirishga intilishi maqsadga muvofiqdir. 

Talaba ovoziga xos yana bir xususiyat, ta’bir joiz bo‘lsa, murakkablik shundaki, bu ovozlarda bizning 

diyorimizda mavjud xilma-xil an’anaviy ijro yo‘nalishlarining ta’siriga duch kelamiz. Ovoz bilan ishlash 

jarayonida bu faktor juda muhim ahamiyat kasb etadi. Chunki, talaba ovozidagi bu xususiyatni imkon 

qadar boyitib, ayni vaqtda o‘zi tarbiyalangan ijro yo‘nalishini ham rivojlantirib borish ovoz tarbiyasining 

eng zarur omillaridan biridir. Xonanda ovozini bu yo‘sinda tarbiyalash chiniqtirib borish uning ma’naviy 

va axloqiy barkamol bo‘lishini ham ta’minlaydi. 

Har bir ustozning ulug‘ maqsadi o‘zi tarbiyalayotgan o‘quvchining salohiyati, ijroviy mahorati yordamida 

mumtoz an’anaviy ijro maktablarini tiklash, rivojlantirish va yangi ijroviy yo‘nalishlarni kashf etishdir. 

Bu oliy maqsadlarni amalga oshirishda o‘quvchiga an’anaviy xonandalikning eng mukammal ilg‘or 

ijroviy namunalarini eshittirish, eshittirganda ham uning shakllanib kelayotgan tafakkuriga kuchli ta’sir 

etadigan darajada eshittirish, har bir darsda, har kun, har soatda ana shunday ijrolarni tinglashda talabada 

ehtiyoj paydo qila oladigan darajada eshittirish lozim. Ijroni tinglash jarayonida, uni tinglab bo‘lgach asar 

mohiyati va ma’nosini oddiy suhbat tarzida ochib berish, ya’ni, ko‘proq asar haqida talabaning fikrini 

tinglab, uni to‘ldirib borish darsning sifatini oshiradi. O‘quvchida eshittirilayotgan asar ijrosiga nisbatan 

qiziqishning kuchayib borishiga olib keladi.  

An’anaviy ijrochiligimizning gultoji - maqomlar va ular asosida yaratilgan xalq ashulalari, bastakorlar 

asarlarini O‘rta maxsus va Oliy o‘quv dargohlarida ta’lim olayotgan yosh avlodga o‘rgatish, aniqrog‘i, 

ularning tafakkuri, ongiga singdirish kundan-kunga dolzarb ahamiyat kasb etib bormoqda. Xususan, 

an’anaviy xonandalik fanini o‘qitish zamirida mumtoz ashulalarning talaba ruhiga ta’siri, ularda paydo 

qiladigan fikriy o‘zgarishlar va etik-estetik rivojlanishida yaqqol namoyon bo‘ladi.  

Musiqa tinglashni to‘g‘ri yo‘lga qo‘yilishi talabalarda an’anaviy xonandalikka bo‘lgan qiziqishning 

kuchayishini ta’minlaydi. Talab ijroga va ijro etayotgan xonandaga nisbatan qalban va ruhan intiladi. Bu 

intilish o‘z navbatida bo‘lg‘usi xonanda yuragida an’anaviy xonandalikka va uning betakror vakillariga 

nisbatan muhabbat paydo qiladi. Muhabbat esa talabada o‘z sohasiga nisbatan e’tiqodni shakllantira 

boshlaydi. Zero, zamondoshlari va marhum ustoz ijrochilar san’atiga befarq bo‘lmagan xonandagina 

ijrochiligimiz an’analarini tiklashga qodir. 

O‘ziga xos uslub yaratishda ovozdagi betakrorlik xususiyatini saqlab qolish eng to‘g‘ri yo‘ldir. Ma’lumki, 

odamlar vujudida mavjud biror-bir a’zo yoki biror modda bir-birini aynan takrorlamaydi. Demak, 

dunyodagi barcha odamlarning ko‘rinishi, fe’l atvori, aql idroki, dunyoqarashi, tuzilishi bir-biriga aynan 

yoki umuman o‘xshamaydi. Inson bir-birini takrorlamaydigan xilqatdir. Odamlarning ovozi ham bir-

biriga umuman yoki deyarli o‘xshamaydi. Aytish mumkinki, yer yuzida qancha odam bo‘lsa shuncha 

ovoz ham bor.  

An’anaviy xonandalikning ulug‘ vakillari Ota Jalol Nazirov, Usto Shodi Azizov, Hojixon Boltaev, 

Madrahim Sheroziy (Yoqubov), Mamadbuva Sattorov, Rasulqori Mamadaliev, Murodjon Ahmedovlar 

tomonidan yaratilgan yoki targ‘ib qilingan ijroviy yo‘nalishlarning umrboqiy bo‘lishida ularning 

ovozidagi o‘ziga xoslik, betakrorlikning ahamiyati juda katta. Demak, biz ham talabalar ovozidagi faqat 

o‘sha ovozgagina singdirilgan xususiyatlarga alohida e’tibor berishimiz lozim. 

Talaba o‘zining ovoz imkoniyatlarini yaxshi bilmaganligi tufayli, ilk bor kuylashga jazm etarkan 

kimgadir taqlid etadi, albatta. Tabiiyki, dars jarayonida biz talabani taqliddan olib qochishga harakat 

qilamiz. Taqlid bu qanday holat? Albatta, taqlid ovozni biror-bir mashhur xonandaga o‘xshatish 

demakdir. Bu jarayonda talabaning og‘iz ochishida, lab harakatlarida, ko‘rinishida, undagi asl holatga zid 

tomonlarini uchratamiz. Buning oqibatida ovozning yuqori registlarini(ovozning ma’lum qismidagi 

pardalarning umumiy soni uning registri deyiladi. Ovozda quyi, o‘rta va yuqori registrlar mavjud) 

ishlatish paytida o‘quvchi qizaradi, bo‘yin tomirlari bo‘rtib chiqadi; past pardalarda kuylaganda ovoz 

kuchsizlanadi, ba’zan kekirdagini shishirish va tomog‘ini qisish oqibatida notabiiy va hatto yoqimsiz 

sadolar paydo bo‘ladi. E’tirof etish kerakki, talaba o‘zidagi bu kamchiliklarni sezmaydi. O‘zi bilgan, 

o‘rgangan asarlarni zavq bilan kuylaydi. Ijrosidan o‘zida mamnunlik sezadi. 

Biz talabaga dastlabki darslarda taqlidning og‘ir oqibatlari haqida emas, balki talaba ovozidagi yaxshi 

fazilatlar haqida ko‘proq gapirishimiz lozim. Shu yo‘l bilan talabani taqliddan voz kechish jarayoniga 

asta-sekinlik bilan olib kirish maqsadga muvofiqdir. Talabalarning hatto o‘z o‘qituvchilariga muntazam 

ravishda taqlid qilishlari ham yaxshi emas. 

Ovozning tabiiy holini saqlovchi, uni taqlidning zararli oqibatlaridan qutqazuvchi yana bir muhim omil 

talabaga unli va undosh tovushlarni an’anaviy xonandalik qoidalari asosida talaffuz ishni o‘rgatishdir. Bu 

jarayonda lab, pastki jag‘, til, yumshoq tanglay, qattiq tanglay, tilchak harakatlaridan to‘g‘ri va unumli 

foydalanish, ovozning mo‘tadil sadolanishini ta’minlaydi. Ovoz shakllantiruvchi barcha omillarning 

faoliyatini talabaga har bir dasrda uqtirib borish kerak. Chunki rezonatordan to‘g‘ri foydalanish (ovoz 

chiqarishda ishlatiluvchi barcha a’zolar - rezonatordir. Rezonator lotincha rezon — sadolanuvchi 

ma’nosida) ovozni yoyilib ketmasligiga imkon beradi. Nafas harakatini to‘g‘ri yo‘lga qo‘yish va undan 

unumli foydalanish, ayniqsa, ovoz gigienasiga muntazam amal qilish talaba ovozining. bekami ko‘st 

shakllanishni ta’minlaydi. An’anaviy xonandalikda ovoz tanlayotganda yana bir jihatga e’tibor berish 

kerak. Ba’zi talabalarning ovozlarida tiniqlikdan ko‘ra xastalik ko‘proq seziladi. Bu xastalikda katta bir 

mung yashiringanday bo‘ladi, go‘yo. Bunday ovozli talabalarni ham an’anaviy xonandalikka qabul qilsa 

bo‘laveradi. 

Odatda mashhur xonandalar maqom va maqom yo‘lidagi ashulalarni ijro etishda she’riy matndagi har bir 

so‘zni qalam tili, aruz qoidalariga yaqin tarzda talaffuz etishga intilgan. So‘zlarni to‘g‘ri talaffuz etish 

xonandadan o‘zbek tilidan tashqari fors va arab tillaridan xabardor bo‘lishini talab etadi. 

O‘zbek an’anaviy xonandaligining rivojida yuqorida zikr etganimizdek hofizalarimizning hissasi ham 

ulkandir. Ular ovozidagi o‘ziga xoslik asnosida, yosh qizlar ovozini tarbiyalash ayni muddao. Biz 

bo‘lgusi xonanda qizlarimizning ovozida va xonishlarida Kommuna Ismoilovadagi mung, Nazira 

Yusupovadagi shiddat, Saodat Qobulovadagi ravonlik, Berta Davidovadagi noyob qochirimlardan 

yaralgan goh mahzun, goh shodon kayfiyat baxsh etuvchi, tinglovchi ruhiyatiga hukmronlik qila oladigan 

dard atalmish ne’matning qayta shakllanishi va yangilanishini istardik. 

